
ՔԱՂԱՔԱԿԱՆՈՒԹՅԱՆ ՄԵՋ ՃԻՇՏՆ ՈՒ ՍԽԱԼԸ ԿՈՐՈՇՎԻ 
ԱՐԴՅՈՒՆՔՈՎ ԿԱՄ ԵՐԿՈՒ ԱՆՈՒՆՈՎ
Երկու անունը կրնա ըլլալ չորս կամ տասնչորս ու ավելի, սակայն կառանձնացնենք երկուքը միայն, որոնք իրենց բծախնդիր ու անաչառ մոտեցումով ու արի կեցուածքով առաջնահերթություն ունին առաջնորդելու մեր ազգային-քաղաքական գաղափարախոսությունը ու դնելու զայն համահայկական ճիշտ ուղիի վրա։

Հարութ Սասունյան և Արմեն Այվազյան։ Առաջինը Սփյուռքի մեջ, իսկ երկրորդը՝ հայրենիքի։ Ըստ ոմանց, ասոնց կողքին հնարավոր պիտի ըլլար ավելցնել գուցե Արա Պապյանի եւ կամ Թաթուլ Հակոբյանի նման հրապարակախոսներու անուններ եւս, սակայն կառանձնացնենք այս երկուքը իբրեւ պարագլուխ եւ բացատրենք թե ինչու՞։

Երբ հայ դիվանագիտական միտքը իր հազարամյակներու փորձառությամբ ու բազում պատմական փորձություններով հանդերձ տակավին մնացած է խակ ու անբերրի։

Երբ հայրենի պետական այրերը, իրենց խելացիությամբ ու ազգասիրությամբ հանդերձ, իրենց քաղաքական ձախորդ քայլերը կփորձեն ներկայացնել իբրև հաջող ու ձեռնտու։

Երբ թուրք-հայկական հարաբերություններու ու արցախյան հարցը եռևեփումներու մեջ են, ու անոնց ելքը այնքան ալ ի նպաստ չի թվիր ըլլալ,

Ապա, 

Հասուն, գիտակից ու հարցը համառորեն հետապնդող եւ ուսումնասիրող հրապարակախոսները ոչ միայն անհրաժեշտություն են, այլև հարկավոր է գուրգուրալ անոնց վրա ու քաջալերել զանոնք։

Այո´, 

Հարութ Սասունյան ու Արմեն Այվազյանն այնպիսի հրապարակախոսներ են, որոնց համար ամենօրյա մտահոգության և ուսումնասիրման առարկա է հայկական հարցը, իր ընդարձակ ու ամբողջական իմաստով։ Անոնք օրը-օրին, ավելի ճիշտը ժամը-ժամին կհետևին մերօրյա քաղաքական անցուդարձերուն, կբացահայտեն ու կուսումնասիրեն ամեն երևույթ ու դեպք, որ որևէ ձևով կապ ունի մեր ազգային խնդիրներուն, հատկապես հայ-թրքական հարաբերություններու հետ։ Անոնք կշռադատելե ետք միայն ժամանակն ու տարածությունը միջազգային, տարածաշրջանային ծիրի վրա կեզրակացնեն՝ նախ և առաջ մեկնելով ազգային շահերե։ Եվ ինչու՞ ոչ։

Կա՞, գոյություն ունի՞ երկիր մը, պետություն մը, որուն գերխնդիրն ու առաջնայինը ազգային շահը չըլլայ…։

Ցարդ թուրք դիվանագիտական մեքենան իր ճկունությամբ ու ճիշտ կողմնորոշումներով հաճախ կրցած է շրջանցել հայկական հարցին վերաբերող իր ցնցումներն ու տագնապներն ու միջազգային կարծիքը շեղել ճշմարտութենեն ու կացությունը շրջել ի նպաստ իր ազգային շահերուն։

Ի վերջո, քաղաքականության մեջ ճիշտն ու սխալը կորոշվի արդյունքով։

Փաստորեն, այսօր թուրքը կրցավ ցեղասպանության ճանաչման թափը կտրել ու հայ պահանջատիրությունը սանձել իր ճկուն, խելացի ու գայլային տրամաբանությամբ։

Այո´, փաստորեն ան խաբեց մեզ և հաջողեցավ։

Մենք սխալ գործեցինք, խաբվեցանք ու ձախողեցանք։

Սակայն, եթե ի առաջագունե հետևեինք Հարութ Սասունյանի և Արմեն Այվազյանի քաղաքական տրամաբանության, ապա դժվար թե այսպիսի տկար ու անճրկած վիճակի մատնված ըլլայինք… պետականորեն ու ազգովին։ 
